
شگفتگی سے گئے، دل گرفتگی سے گئے 

ہم آج خلوت جاں میں بھی بے دلی سے گئے 

گلہ کریں بھی تو کس سے وہ نامراد جنوں 

جو خود زوال کی جانب بڑی خوشی سے گئے 

سنا ہے اہل خرد کاہے دور آئندہ

یہ بات ہے تو سمجھ لو کہ ہم ابھی سے گئے 

خدا کرے نہ کبھی مل سکے دوام وصال

جئیں گے خاک اگر تیرے خواب ہی سے گئے 

ہے یہ بھی خوف ہمیں بے توجہی سے سِوا

کہ جس نظر سے توقع ہے گر اُسی سے گئے؟

مقام کس کا کہاں ہے، بلند کس سے ہے کون؟

میاں یہ فکر کرو گے تو شاعری سے گئے 

ہر ایک در پہ جبیں ٹیکتے یہ سجدہ گزار

خدا کی کھوج میں نکلے تھے اور خودی سے گئے 

سمجھتے کیوں نہیں یہ شاعر کرخت نوا

سخن کہاں کا جو لہجے کی دلکشی سے گئے؟

گلی تھی صحن کا حصہ ہمارے بچپن میں 

مکاں بڑے ہوئے لیکن کشادگی سے گئے 

برائے اہل جہاں لاکھ کجکلاہ تھے ہم

گئے حریم سخن میں تو عاجزی سے گئے 

یہ تیز روشنی راتوں کا حسن کھا گئی ہے 

تمہارے شہر میں ہم اپنی چاندنی سے گئے 

فقیہ شہر کی ہر بات مان لو چپ چاپ

اگر سوال اٹھایا، تو زندگی سے گئے 

نہ پوچھیئے کہ وہ کس کرب سے گزرتے ہیں 

جو آگہی کے سبب عیش بندگی سے گئے 

اٹھاؤ رخت سفر، آؤ اب چلو عرفان

حسیں یہاں کے تو سب خوئے دلبری سے گئے 

٭٭٭
میری کم مائیگی کو ترے ذوق نے، دولت حرف تازہ بیاں سونپ دی

میں کہ ٹھہرا گدائے دیار سخن، مجھ کو یہ ذمّہ داری کہاں سونپ دی

قاصد شہر دل نے مرے خیمۂ خواب میں آ کے مجھ سے کہا جاگ جا

بادشاہ جنوں نے تجھے آج سے لشکر اہل غم کی کماں سونپ دی

احتیاط نظر اور وضع خرد کے تقاضوں کی تفصیل رہنے ہی دے 

یہ مجھے بھی خبر ہے کہ میں نے تجھے اپنی وارفتگی رائگاں سونپ دی

تشنگی کو مرے شوق کی لہر نے کس سراب نظر کے حوالے کیا

کیسے بنجر یقیں کو مرے خواب نے اپنی سرسبز فصل گماں سونپ دی

اُس نے ذوق تماشا دیا عشق کو، خوشبوؤں کو صبا کے حوالے کیا

مجھ بگولہ صفت کو نگہبانیِ دشت وحشت کراں تا کراں سونپ دی

میری وحشت پسندی کو آرائش زلف و رخسارو ابرُو کی فرصت کہاں 

تُو نے کس بے خودی سے یہ امّید کی، یہ کسے خدمت مہ وشاں سونپ دی

کارگاہ زمانہ میں جی کو لگانے سے آخر خسارہ ہی مقدور تھا

یہ بھی اچھا ہوا میں نے یہ زندگی تیرے غم کو برائے زیاں سونپ دی

اپنے ذوق نظر سے تری چشم حیراں کو تازہ بہ تازہ مناظر دیئے 

تیرے پہلو میں دھڑکن جگانے کی خاطر ترے جسم کو اپنی جاں سونپ دی

دل پہ جب گُل رخوں اور عشوہ طرازوں کی یلغار کا زور بڑھنے لگا

میں نے گھبرا کے آخر تری یاد کو اپنی خلوت گہ بے اماں سونپ دی

راز داری کی مہلت زیادہ نہ ملنے پہ احباب سب مجھ سے ناراض ہیں 

قصہ گو مجھ سے خوش ہیں کہ میں نے انہیں ایک پُر ماجرا داستاں سونپ دی

مجھ میں میرے سِوا کوئی تھا جو ہوس کے تقاضے نبھانے پہ مائل بھی تھا

میں نے بھی تنگ آ کر اُسی شخص کو ناز برداریِ دلبراں سونپ دی

ایک امکان کیا گنگنایا مرے چند اشعار میں، حرف اظہار میں 

میں یہ سمجھا خدائے سخن نے مجھے مسندِ بزم آئندگاں سونپ دی

٭٭٭
(نذر میر) 

جان دینے کو جاں نثار آیا

یعنی پھر موسم بہار آیا
اب قرار آ رہا ہے جان، مجھے 

جان جانان جاں، قرار آیا

زندگی جیتنے کی خواہش میں 

اک تمنّا تھی، وہ بھی ہار آیا

آنکھ تعبیر میں کھلی ہی نہیں 

زندگی خواب میں گزار آیا

چین سے کوئی بھی نہیں ہے یہاں 

کیا عجب عہد انتشار آیا

کچھ نہ کچھ عشق سے سبھی کو ملا

میرے حصے میں انتظار آیا

اتفاقات آ رہے ہیں نظر

جبر آیا، نہ اختیار آیا
جاں دے کر بھی جو ادا نہ ہوئے 

چھوڑ کر ایسے کیا اُدھار آیا

تیرے اشکوں سے کیسے بحث کروں؟

بس مری جان، اعتبار آیا

اک خلش، وہ بھی اُس کی بخشی ہوئی

ایک غم، وہ بھی مستعار آیا

لد گئے دن ترے عروس چمن

دیکھ اب دیکھ، میرا یار آیا

اک مہک کیا اِدھر چلی آئی

دشت سے دوڑتا غبار آیا

آج غم میں کمی سے لگتی تھی

ہائے کیوں آج غمگسار آیا

آنکھ بھر کر اُسے بھی دیکھ لیا

ایک احسان تھا، اُتار آیا

جب بھی ترک سفر کا آیا خیال

سامنے سرو سایہ دار آیا

خود کو سمجھا، تو اُس کی قدر ہوئی

اُس کو دیکھا، تو خود پہ پیار آیا

ایک مصرعے پہ میر کے عرفان

اپنا سارا کلام وار آیا

٭٭٭
مراسم کی ضرورت خندہ پیشانی کہاں تک ہے؟

رویّوں کی اذّیت ناک یکسانی کہاں تک ہے؟

ذرا آنسو رکیں تو میں بھی دیکھوں اُس کی آنکھوں میں 

تاسُّف کس قدر پے، اور پشیمانی کہاں تک ہے؟

نجانے انکشاف ذات سے خود مجھ پہ کیا گزرے؟

کسے معلوم تاب چشم حیرانی کہاں تک ہے؟

کہیں تو جا کے سمٹے گا ترا کار جہاں بانی؟

کبھی تُو بھی تو دیکھے گا کہ ویرانی کہاں تک ہے؟

کبھی تو چند لمحے خود سے باہر بھی بسر کر لوں 

ذرا دیکھوں تو وحشت کی فراوانی کہاں تک ہے؟

کسے معلوم بعد از باریابی کیا تماشا ہو؟

خبر کیا نارسائی کی یہ آسانی کہاں تک ہے؟

کبھی وہ بے حجابانہ ملے تو پھر کھُلے مجھ پر

کہ میرے بس میں آخر دل کی جولانی کہاں تک ہے؟

تلاطم خیزیِ خواہش نہ تھی اُس کے تخاطب میں 

مگر آنکھیں بتاتی تھیں کہ طغیانی کہاں تک ہے؟

کہاں تک دل کو میں اس یاد پر مامور رکھوں گا؟

مرے ذمّے ترے غم کی نگہبانی کہاں تک ہے؟

رفو گر، میں تو شہر عشق سے باہر نہیں جاتا

میں کیا جانوں کہ رسم چاک دامانی کہاں تک ہے؟

٭٭٭
خوش مزاجی مجھ پہ میری بے دلی کا جبر ہے 

شوق بزم آرائی بھی تیری کمی کا جبر ہے 

کون بنتا ہے کسی کی خود ستائی کا سبب؟

عکس تو بس آئینے پر روشنی کا جبر ہے 

خواب خواہش کا، عدم اثبات کا، غم وصل کا

زندگی میں جو بھی کچھ ہے، سب کسی کا جبر ہے 

اپنے رد ہونے کا ہر دم خوف رہتا ہے مجھے 

یہ مری خود اعتمادی خوف ہی کا جبر ہے 

کار دنیا کے سِوا کچھ بھی مرے بس میں نہیں 

میری ساری کامیابی بے بسی کا جبر ہے 

میں کہاں، اور بے ثباتی کا یہ ہنگامہ کہاں؟

یہ مرا ہونا تو مجھ پر زندگی کا جبر ہے 

یہ سخن، یہ خوش کلامی در حقیقت ہے فریب

یہ تماشا روح کی بے رونقی کا جبر ہے 

جس کا سارا حُسن تیرے ہجر ہی کے دم سے تھا

وہ تعلق اب تری موجودگی کا جبر ہے 

شہر دل کی راہ میں حائل ہیں یہ آسائشیں 

یہ مری آسودگی کم ہمتّی کا جبر ہے 

جبر کی تابع ہے ہر کیفیّت عمر رواں 

آج کا غم جس طرح کل کی خوشی کا جبر ہے 

کچھ نہیں کھُلتا مرے شوق تصرّف کا سبب

شوق سیرابی تو میری تشنگی کا جبر ہے 

جو سخن امکان میں ہے، وہ سخن ہے بے سخن

یہ غزل تو کچھ دنوں کی خامشی کا جبر ہے 

٭٭٭
فراز صاحب کی نذر

تُو کہ ہم سے ہے بصد ناز گریزاں جاناں 

’’یاد کیا تجھ کو دلائیں ترا پیماں جاناں ’’

چل یہ مانا کہ تجھے یاد نہیں کچھ بھی۔ مگر

یہ چمکتا ہوا کیا ہے سر مژگاں جاناں 

آج قدموں تلے روندی ہے کلاہ پندار

آج وا مجھ پہ ہوا ہے در امکاں جاناں 

میں بھی کیا چیز ہوں آخر، جو یہاں میرے لے 

ہیں فنا اور بقا دستو گریباں جاناں 

خواب، تنہائی، تری یاد، مرا ذوق سخن

عمر بھر کے لیے کافی ہے یہ ساماں جاناں 

زندگی ٹھہری ہوئی، اور گزرتی ہوئی عمر

دیکھ کیا کچھ ہے یہاں ساکت و جنباں جاناں 

جتنی زنجیر ہے، اُتنی ہی مری حدّ سفر

ہے مری حدّ نظر وسعت زنداں جاناں 

ابھی حالات موافق ہیں تو کچھ طے کر لیں 

کتنا ٹھہرے گی بھلا گردش دوراں جاناں 

اک ترے غم کی کمی تھی تری دیوانے کو

ورنہ وحشت تو یہاں تھی ہی فراواں جاناں 

درد تازہ بھی ہے، گہرا بھی ہے، جاں سوز بھی ہے 

کوئی مرہم، کوئی نشتر، کوئی درماں جاناں 

اپنا تو ایک ہی لہجہ ہے یہ، سیدھا، سچا

بزم احباب ہو، یا بزم حریفاں جاناں 

اور ہوں گے جو ترے عشق کی تشہیر کریں 

ہم نہیں وہ، جو کریں چاک گریباں جاناں 

پوچھتا رہتا ہوں اکثر، کہ ہُوا کیا ہے تجھے؟

کچھ بتاتا ہی نہیں ہے دل ناداں جاناں 

جُز دعا نذر گزارے گا تجھے کیا یہ فقیر؟

جا تری خیر، خدا تیرا نگہباں جاناں 

’’خلقت شہر تو کہنے کو فسانے مانگے‘‘’

ہم بہت خوش ہیں ترے بعد، ارے ہاں جاناں 

ہم جہاں جائیں یونہی خاک اڑاتے جائیں 

پاؤں کے ساتھ بندھا ہے یہ بیاباں جاناں 

یاد آتا تو بہت ہو گا تجھے جان فراز

کس قدر پیار سے کہتا تھا وہ جاناں، جاناں 

ہائے کیا وقت تھا، اس بام پہ ہوتے تھے فراز

اب جہاں ہوتا ہے عرفان غزل خواں، جاناں 

٭٭٭

کیا بتاؤں کہ جو ہنگامہ بپا ہے مجھ میں 

ان دنوں کوئی بہت سخت خفا ہے مجھ میں 

اُس کی خوشبو کہیں اطراف میں پھیلی ہوئی ہے 

صبح سے رقص کناں باد صبا ہے مجھ میں 

تیری صورت میں تجھے ڈھونڈ رہا ہوں میں بھی

غالباً تُو بھی مجھے ڈھونڈ رہا ہے مجھ میں 

ایک ہی سمت ہر اک خواب چلا جاتا ہے 

یاد ہے، یا کوئی نقش کف پا ہے مجھ میں؟

میری بے راہ روی اس لیے سرشار سی ہے 

میرے حق میں کوئی مصروف دعا ہے مجھ میں 

اپنی سانسوں کی کثافت سے گماں ہوتا ہے 

کوئی امکان ابھی خاک ہُوا ہے مجھ میں 

اک چبھن ہے کہ جو بے چین کیے رہتی ہے 

ایسا لگتا ہے کہ کچھ ٹوٹ گیا ہے مجھ میں 

یا تو میں خود ہی رہائی کے لیے ہوں بے تاب

یا گرفتار کوئی میرے سِوا ہے مجھ میں 

آئینہ اِس کی گواہی نہیں دیتا، تو نہ دے 

وہ یہ کہتا ہے کوئی خاص ادا ہے مجھ میں 

ہو گئی دل سے تری یاد بھی رخصت شاید

آہو زاری کا ابھی شور اٹھا ہے مجھ میں 

مجھ میں آباد ہیں اک ساتھ عدم اور وجود

ہست سے برسر پیکار فنا ہے مجھ میں 

مجلس شام غریباں ہے بپا چار پہر

مستقل بس یہی ماحول عزا ہے مجھ میں 

ہو گئی شق تو بالآخر یہ انا کی دیوار

اپنی جانب کوئی دروازہ کھلا ہے مجھ میں 

خوں بہاتا ہُوا، زنجیر زنی کرتا ہُوا

کوئی پاگل ہے جو بے حال ہُوا ہے مجھ میں 

اُس کی خوشبو سے معطر ہے مرا سارا وجود

تیرے چھونے سے جو اک پھول کھِلا ہے مجھ میں 

مجھ سا بے مایہ کہاں، اور کہاں زعم کلام

اے مرے ربّ سخن، تیری عطا ہے مجھ میں 

تیرے جانے سے یہاں کچھ نہیں بدلا، مثلاً

تیرا بخشا ہوا ہر زخم ہرا ہے مجھ میں 

کیسے مل جاتی ہے آواز اذاں سے ہر صبح

رات بھر گونجنے والی جو صدا ہے مجھ میں 

کتنی صدیوں سے اُسے ڈھونڈ رہے ہو بے سُود

آؤ اب میری طرف آؤ، خدا ہے مجھ میں 

مجھ میں جنّت بھی مِری، اور جہنّم بھی مِرا

جاری و ساری جزا اور سزا ہے مجھ میں 

روشنی ایسے دھڑکتے تو نہ دیکھی تھی کبھی

یہ جو رہ رہ کے چمکتا ہے، یہ کیا ہے مجھ میں؟

٭٭٭
یہاں تکرار ساعت کے سوا کیا رہ گیا ہے؟

مسلسل ایک حالت کے سوا کیا رہ گیا ہے؟
تمہیں فرصت ہو دنیا سے تو ہم سے آ کے ملنا

ہمارے پاس فرصت کے سوا کیا رہ گیا ہے؟

بہت ممکن ہے کچھ دن میں اسے ہم ترک کر دیں 

تمہارا قرب عادت کے سوا کیا رہ گیا ہے؟

بہت نادم کیا تھا ہم نے اک شیریں سخن کو

سو اب خود پر ندامت کے سوا کیا رہ گیا ہے؟

ہمارا عشق بھی اب ماند ہے، جیسے کہ تم ہو

تو یہ سودا رعایت کے سوا کیا رہ گیا ہے؟

کہاں لے جائیں اے دل ہم تری وسعت پسندی؟

کہ اب دنیا میں وسعت کے سوا کیا رہ گیا ہے؟

سلامت ہے کوئی خواہش نہ کوئی یاد زندہ

بتا اے شام، وحشت کے سوا کیا رہ گیا ہے؟

کسی آہٹ میں آہٹ کے سوا کچھ بھی نہیں اب

کسی صورت میں صورت کے سوا کیا رہ گیا ہے؟

بہت لمبا سفر طے ہو چکا ہے ذہنو دل کا

تمہارا غم علامت کے سوا کیا رہ گیا ہے؟

اذیّت تھی، مگر لذت بھی کچھ اُس سے سوا تھی

اذیّت ہے، اذیّت کے سوا کیا رہ گیا ہے؟

ہمارے درمیاں ساری ہی باتیں ہو چکی ہیں 

سو اب اُن کی وضاحت کے سوا کیا رہ گیا ہے؟

بجا کہتے ہو تم، ہونی تو ہو کر ہی رہے گی

تو ہونے کو قیامت کے سوا کیا رہ گیا ہے؟

شمارو بے شماری کے تردّد سے گزر کر

مآل عشق وحدت کے سوا کیا رہ گیا ہے؟

٭٭٭
‫

از ازل بات کیا چلی میری

تا ابد دھوم مچ گئی میری

تُو توجہ اِدھر کرے نہ کرے 

کم نہ ہو گی سپردگی میری

دل مرا کب کا ہو چکا پتھر

موت تو کب کی ہو چکی میری

اب تو برباد کر چکے، یہ کہو

کیا اسی میں تھی بہتری میری؟

میرے خوش رنگ زخم دیکھتے ہو؟

یعنی پڑھتے ہو شاعری میری؟

اب تری گفتگو سے مجھ پہ کھُلا

کیوں طبیعت اداس تھی میری

دل میں اب کوئی آرزو ہی نہیں 

یعنی تکمیل ہو گئی میری

زندگی کا مآل اتنا ہے 

زندگی سے نہیں بنی میری

چاند حسرت زدہ سا لگتا ہے 

کیا وہاں تک ہے روشنی میری؟

دھوپ اُس کی ہے میرے آنگن میں 

اُس کی چھت پر ہے چاندنی میری

اک مہک روز آ کے کہتی ہے 

منتظر ہے کوئی گلی میری

جانے کب دل سے آنکھ تک آ کر

بہہ گئی چیز قیمتی میری

اب میں ہر بات بھول جاتا ہوں 

ایسی عادت نہ تھی، کہ تھی میری؟

رات بھر دل میں غُل مچاتی ہے 

آرزو کوئی سر پھری میری

میری آنکھوں میں آ کے بیٹھ گیا

شام فرقت اجاڑ دی میری

پہلے سینے میں دل دھڑکتا تھا

اب دھڑکتی ہے بے دلی میری

کیا عجب وقت ہے بچھڑنے کا

دیکھ، رکتی نہیں ہنسی میری

خود کو میرے سپرد کر بیٹھا

بات تک بھی نہیں سنی میری

تیرے انکار نے کمال کیا

جان میں جان آ گئی میری

خوب باتیں بنا رہا تھا مگر

بات اب تک نہیں بنی میری

میں تو پل بھر جیا نہیں عرفان

عمر کس نے گزار دی میری؟

٭٭٭
کبھی کسی سے نہ ہم نے کوئی گلہ رکھا

ہزار زخم سہے، اور دل بڑا رکھا

چراغ یوں تو سر طاق دل کئی تھے مگر

تمہاری لَو کو ہمیشہ ذرا جدا رکھا

خرد سے پوچھا، جنوں کا معاملہ کیا ہے؟

جنوں کے آگے خرد کا معاملہ رکھا

ہزار شکر ترا، اے مرے خدائے جنوں 

کہ مجھ کو راہ خرد سے گریز پا رکھا

خیال روح کے آرام سے ہٹایا نہیں 

جو خاک تھا سو اُسے خاک میں ملا رکھا

چھپا ہُوا نہیں تجھ سے دل تباہ کا حال

یہ کم نہیں کہ ترے رنج کو بچا رکھا

وہ ایک زلف کہ لپٹی رہی رگ جاں سے 

وہ اک نظر کہ ہمیں جس نے مبتلا رکھا

بس ایک آن میں گزرا میں کس تغیّر سے 

کسی نے سر پہ توجّہ سے ہاتھ کیا رکھا

سنائی اپنی کہانی بڑے قرینے سے 

کہیں کہیں پہ فسانے میں واقعہ رکھا

سنا جو شور کہ وہ شیشہ گر کمال کاہے 

تو ہم لپک کے گئے اور قلب جا رکھا

میں جانتا تھا کہ دنیا جو ہے، وہ ہے ہی نہیں 

سو خود کو خواہش دنیا سے ماورا رکھا

مرے جنوں نے کیے رد وجود اور عدم

الگ ہی طرح سے ہونے کا سلسلہ رکھا

خوشی سی کس نے ہمیشہ ملال میں رکھی؟

خوشی میں کس نے ہمیشہ ملال سا رکھا؟

یہ ٹھیک ہے کہ جو مجھ پاس تھا، وہ نذر کیا

مگر یہ دل کہ جو سینے میں رہ گیا رکھا؟

کبھی نہ ہونے دیا طاق غم کو بے رونق

چراغ ایک بجھا، اور دوسرا رکھا

نگاہ دار مرا تھا مرے سِوا نہ کوئی

سو اپنی ذات پہ پہرا بہت کڑا رکھا

تُو پاس تھا، تو رہے محو دیکھنے میں تجھے 

وصال کو بھی ترے ہجر پر اٹھا رکھا

ترا جمال تو تجھ پر کبھی کھلے گا نہیں 

ہمارے بعد بتا آئینے میں کیا رکھا؟

ہر ایک شب تھا یہی تیرے خوش گمان کا حال

دیا بجھایا نہیں اور در کھلا رکھا

ہمی پہ فاش کیے راز ہائے حرفو سخن

تو پھر ہمیں ہی تماشا سا کیوں بنا رکھا؟

ملا تھا ایک یہی دل ہمیں بھی آپ کو بھی

سو ہم نے عشق رکھا، آپ نے خدا رکھا

خزاں تھی، اور خزاں سی خزاں، خدا کی پناہ

ترا خیال تھا جس نے ہرا بھرا رکھا

جو ناگہاں کبھی اذن سفر ملا عرفان

تو فکر کیسی کہ سامان ہے بندھا رکھا

٭٭٭
تجھ کو چشم تحیّر سے تکتا ہُوا، صرف میں ہی نہیں، آئینہ بھی تو ہے 

جان من حسن کی بات اپنی جگہ، مسئلہ کوئی اِس کے سِوا بھی تو ہے 

دشت فرقت کی اِس تشنگی تک نہیں، آزمائش فقط ہجر ہی تک نہیں 

اِسے سے آگے تمنّا کے اظہار کا، ایک دشوار تر مرحلہ بھی تو ہے 

میرا لہجہ تعلق سے بھرپور تھا، اور چہرہ تاثر سے معمور تھا

خالو خط سے اُدھر، لفظ سے ماورا، ایک احوال بے ماجرا بھی تو ہے 

حسن تیرا بہت جاں فزا ہی سہی، روح پرور سہی، خوش ادا ہی سہی

سن مگر دل رُبا، تیرا نغمہ سرا، دیکھتا ہی نہیں، سوچتا بھی تو ہے 

حرف کی جستجو میں پگھلتا رہا، شاعر خوش نوا روز جلتا رہا

تُو سنے تو سنے ورنہ ہر بات کا، سننے والا کہیں اک خدا بھی تو ہے 

کس قدر خوش نفس، کس قدر خوش ادا، یاد کے پھول کھلتے ہوئے جا بجا

عشق کی راہ میں رنج بھی ہیں تو کیا، عشق کے دم سے ایسی فضا بھی تو ہے 

وہ توقع پہ پورا اترتا نہیں، میں نہ بولوں تو کچھ بھی سمجھتا نہیں 

یوں تو کہنے کو ہے وہ مرا ہم نوا، اک سخن کا مگر فاصلہ بھی تو ہے 

وہ نہیں تو سخن کی ضرورت نہیں، مجھ کو سب سے تکلّم کی عادت نہیں 

ہجر سے کچھ سِوا ہے مرا واقعہ، حرف کی موت کا سانحہ بھی تو ہے 

٭٭٭
اس طرح دیکھتا ہوں اُدھر، وہ جدھر نہ ہو

جیسے دکھائی دے کوئی صورت، مگر نہ ہو

یہ شہر نا شناس ہے کیا اس کا اعتبار

اچھا رہے گا وہ جو یہاں معتبر نہ ہو

ایسے قدم قدم وہ سراپا غرور ہے 

جیسے خرام ناز سے آگے سفر نہ ہو

میں آج ہوں، سو مجھ کو سماعت بھی چاہیئے 

ممکن ہے یہ سخن کبھی بار دگر نہ ہو

میں بھی دکھاؤں شوق کی جولانیاں تجھے 

یہ مشت خاک راہ میں حائل اگر نہ ہو

اک یہ فریب دیکھنا باقی ہے وقت کا

دل ڈوب جائے اور دوبارہ سحر نہ ہو

ہونے دو آج شاخ تمنّا کو بارور

ممکن ہے کل نفس کا یہاں سے گزر نہ ہو

یہ کیا کہ ہم رکاب رہے خاک رہگزر

کس کام کا جنوں جو قدم دشت بھر نہ ہو
٭٭٭
چھلک رہی ہے جو مجھ میں وہ تشنگی ہی نہ ہو

وہ شے جو دل میں فراواں ہے بے دلی ہی نہ ہو

گزر رہا ہے تُو کس سے گریز کرتا ہُوا

ٹھہر کے دیکھ لے اے دل، کہیں خوشی ہی نہ ہو

ترے سکوت سے بڑھ کر نہیں ہے تیرا سخن

مرا سخن بھی کہیں میری خامشی ہی نہ ہو

میں شہر ہجر سے تیری طرف ہی لوٹوں گا

یہ اور بات کہ اب میری واپسی ہی نہ ہو

وہ آج مجھ سے کوئی بات کہنے والا ہے 

میں ڈر رہا ہوں کہ یہ بات آخری ہی نہ ہو

نہ ہو وہ شخص مزاجاً ہی سرد مہر کہیں 

میں بے رخی جسے کہتا ہوں، بے حسی ہی نہ ہو

یہ کیا سفر ہے کہ جس کی مسافتیں گم ہیں 

عجب نہیں کہ مری ابتدا ہوئی ہی نہ ہو

ہر اعتبار سے رہتا ہے با مراد وہ دل

امید جس نے کبھی اختیار کی نہ ہو

عجیب ہے یہ مری لاتعلقی جیسے 

جو کر رہا ہوں بسر میری زندگی ہی نہ ہو

یہ شعلگی تو صفت ہے الم نصیبوں کی

جو غم نہ ہو تو کسی دل میں روشنی ہی نہ ہو

کہیں غرور کا پردہ نہ ہو یہ کم سخنی

یہ عجز اصل میں احساس برتری ہی نہ ہو

مرے سپرد کیا اُس نے فیصلہ اپنا

یہ اختیار کہیں میری بے بسی ہی نہ ہو
٭٭٭
یہاں جو ہے،کہاں اس کا نشاں باقی رہے گا

مگر جو کچھ نہیں ،وہ سب یہاں باقی رہے گا

سفر ہوگا ،سفر کی منزلیں معدوم ہوں گی
مکاں باقی نہ ہو گا ،لامکاں باقی رہے گا

کبھی قریہ بہ قریہ اور کبھی عالم بہ عالم

غبارِ ہجرت بے خانماں باقی رہے گا

ہمارے ساتھ جب تک درد کی دھڑکن رہے گی
ترے پہلو میں ہونے کا گماں باقی رہے گا

بہت بے اعتباری سے گزر کر دل ملے ہیں
بہت دن تک تکلّف درمیاں باقی رہے گا

رہے گا آسماں جب تک زمیں باقی رہے گی
زمیں قائم ہے جب تک آسماں باقی رہے گا

یہ دنیا حشر تک آباد رکھی جا سکے گی
یہاں ہم سا جو کوئی خوش بیاں باقی رہے گا

جنوں کو ایسی عمرِ جاوداں بخشی گئ ہے

قیامت تک گروہِ عاشقاں باقی رہے گا

تمدّن کو بچا لینے کی مہلت اب کہاں ہے

سر ِ گرداب کب تک بادباں باقی رہے گا

ہمارا حوصلہ قائم ہے ،جب تک سائباں ہے

خدا جانے کہاں تک سائباں باقی رہے گا

تجھے معلوم ہے یا کچھ ہمیں اپنی خبر ہے

سو،ہم مر جائیں گے ،تو ہی یہاں باقی رہے گا
٭٭٭

مرے خوابوں سے اوجھل اُس کا چہرہ ہو گیا ہے 

میں ایسا چاہتا کب تھا، پر ایسا ہو گیا ہے 

تعلق اب یہاں کم ہے، ملاقاتیں زیادہ

ہجوم شہر میں ہر شخص تنہا ہو گیا ہے 

تری تکمیل کی خواہش تو پوری ہو نہ پائی

مگر اک شخص مجھ میں بھی ادھورا ہو گیا ہے 

جو باغ آرزو تھا اب وہی ہے دشت وحشت

یہ دل کیا ہونے والا تھا مگر کیا ہو گیا ہے 

میں سمجھا تھا سیئے گی آگہی چاک جنوں کو

مگر یہ زخم تو پہلے سے گہرا ہو گیا ہے 

میں تجھ سے ساتھ بھی تو عُمر بھر کا چاہتا تھا

سو اب تجھ سے گلہ بھی عمر بھر کا ہو گیا ہے 

ترے آنے سے آیا کون سا ایسا تغیّر؟

فقط ترک مراسم کا مداوا ہو گیا ہے 

مرا عالم اگر پوچھیں تو اُن سے عرض کرنا

کہ جیسا آپ فرماتے تھے ویسا ہو گیا ہے 

میں کیا تھا، اور کیا ہوں، اور کیا ہونا ہے مجھ کو

مرا ہونا تو جیسے اک تماشا ہو گیا ہے 

یقیناً ہم نے آپس میں کوئی وعدہ کیا تھا

مگر اُس گفتگو کو ایک عرصہ ہو گیا ہے 

اگرچہ دسترس میں آ گئی ہے ساری دنیا

مگر دل کی طرف بھی ایک در وا ہو گیا ہے 

یہ بے چینی ہمیشہ سے مری فطرت ہے لیکن

بقدر عُمر اس میں کچھ اضافہ ہو گیا ہے 

مجھے ہر صبح یاد آتی ہے بچپن کی وہ آواز

چلو عرفان، اٹھ جاؤ، سویرا ہو گیا ہے 
٭٭٭
ہو کر وداع سب سے، سبک بار ہو کے رہ

جانا ہے کب خبر نہیں، تیّار ہو کے رہ

یہ لمحہ بھر بھی دھیان ہٹانے کی جا نہیں 

دنیا ہے تیری تاک میں، ہشیار ہو کے رہ

خطرہ شب وجود کو مہر عدم سے ہے 

سب بے خبر ہیں، تُو ہی خبردار ہو کے رہ

شاید اتر ہی آئے خنک رنگ روشنی

چل آج رات خواب میں بیدار ہو کے رہ

کس انگ سے وہ لمس کھُلے گا، کسے خبر

تُو بس ہمہ وجود طلبگار ہو کے رہ

تُو اب سراپا عشق ہُوا ہے، تو لے دعا

جا سر بسر اذیّت و آزار ہو کے رہ

شاید کبھی اِسی سے اٹھے پھر ترا خمیر

بنیاد خواب ناز میں مسمار ہو کے رہ

کچھ دیر ہے سراب کی نظّارگی مزید

کچھ دیر اور روح کا زنگار ہو کے رہ

اب آسمان حرف ہُوا تا اُفق سیاہ

اب طمطراق سے تُو نمودار ہو کے رہ

بس اک نگاہ دُور ہے خواب سپردگی

تُو لاکھ اپنے آپ میں انکار ہو کے رہ

وہ زمزمے تھے بزم گماں کے، سو اب کہاں 

یہ مجلس یقیں ہے، عزا دار ہو کے رہ

اندر کی اونچ نیچ کو اخفا میں رکھ میاں 

احوال ظاہری میں تو ہموار ہو کے رہ

کیسے بھلا تُو بار مروّت اٹھائے گا

محفل ہے دوستوں کی، سو عیّار ہو کے رہ

بے قیمتی کے رنج سے خود کو بچا کے چل

بازار دلبری میں خریدار ہو کے رہ

فرمانروائے عقل کے حامی ہیں سب یہاں 

شاہ جنوں کا تُو بھی وفادار ہو کے رہ

تُو ہجر کی فضیلتیں خود پر دراز رکھ

خود اپنی راہ شوق میں دیوار ہوکے رہ

لوگوں پہ اپنا آپ سہولت سے وا نہ کر

عرفان، میری مان لے، دشوار ہو کے رہ

یونہی بے یقیں یونہی بے نشاں، مری آدھی عُمر گزر گئی

کہیں ہو نہ جاؤں میں رائگاں، مری آدھی عُمر گزر گئی

کبھی سائبان نہ تھا بہم، کبھی کہکشاں تھی قدم قدم

کبھی بے مکاں کبھی لامکاں، مری آدھی عُمر گزر گئی

ترے وصل کی جو نوید ہے، وہ قریب ہے کہ بعید ہے 

مجھے کچھ خبر تو ہو جان جاں، مری آدھی عُمر گزر گئی

کبھی مجھ کو فکر معاش ہے، کبھی آپ اپنی تلاش ہے 

کوئی گُر بتا مرے نکتہ داں، مری آدھی عُمر گزر گئی

کبھی ذکر حرمت حرف میں، کبھی فکر آمدو صرف میں 

یونہی رزق و عشق کے درمیاں، مری آدھی عُمر گزر گئی

کوئی طعنہ زن مری ذات پر، کوئی خندہ زن کسی بات پر

پئے دل نوازیِ دوستاں، مری آدھی عُمر گزر گئی

ابھی وقت کچھ مرے پاس ہے، یہ خبر نہیں ہے قیاس ہے 

کوئی کر گلہ مرے بدگماں، مری آدھی عُمر گزر گئی

اُسے پا لیا اُسے کھو دیا، کبھی ہنس دیا کبھی رو دیا

بڑی مختصر سی ہے داستاں، مری آدھی عُمر گزر گئی

تری ہر دلیل بہت بجا، مگر انتظار بھی تا کُجا؟

ذرا سوچ تو مرے راز داں، مری آدھی عُمر گزر گئی

کہاں کائنات میں گھر کروں، میں یہ جان لوں تو سفر کروں 

اِسی سوچ میں تھا کہ ناگہاں، مری آدھی عُمر گزر گئی

وفا کے باب میں اپنا مثالیہ ہو جاؤں 

ترے فراق سے پہلے ہی میں جدا ہو جاؤں 

میں اپنے آپ کو تیرے سبب سے جانتا ہوں 

ترے یقین سے ہٹ کر تو واہمہ ہو جاؤں 

تعلقات کے برزخ میں عین ممکن ہے 

ذرا سا دکھ وہ مجھے دے تو میں ترا ہو جاؤں 

ابھی میں خوش ہوں تو غافل نہ جان خود سے مجھے 

نجانے کون سی لغزش پہ میں خفا ہو جاؤں 

ابھی تو راہ میں حائل ہے آرزو کی فصیل

ذرا یہ عشق سِوا ہو تو جا بجا ہو جاؤں 

ابھی تو وقت تنّفس کے ساتھ چلتا ہے 

ذرا ٹھہر کہ میں اِس جسم سے رِہا ہو جاؤں 

ابھی تو میں بھی تری جستجو میں شامل ہوں 

قریب ہے کہ تمنّا سے ماورا ہو جاؤں 

خموشیاں ہیں، اندھیرا ہے، بے یقینی ہے 

نہ ہو جو یاد بھی تیری تو میں خلا ہو جاؤں 

کسی سے مل کے بچھڑنا بڑی اذیّت ہے 

تو کیا میں عہد تمنّا کا فاصلہ ہو جاؤں؟

ترے خیال کی صورت گری کا شوق لیے 

میں خواب ہو تو گیا ہوں، اب اور کیا ہو جاؤں؟

یہ حرف و صوت کا رشتہ ہے زندگی کی دلیل

خدا وہ دن نہ دکھائے کہ بے صدا ہو جاؤں 

وہ جس نے مجھ کو ترے ہجر میں بحال رکھا

تُو آ گیا ہے تو کیا اُس سے بے وفا ہو جاؤں؟

نذر ِ غالب

جس دن سے اُس نگاہ کا منظر نہیں ہوں میں
ہر چند آئینہ ہوں، منوّر نہیں ہوں میں
بکھرا ہُوا ہوں شہر ِ طلب میں اِدھر اُدھر

اب تیری جستجو کو میّسر نہیں ہوں میں
یہ عمر اک سراب ہے صحرائے ذات کا

موجود اِس سراب میں دم بھر نہیں ہوں میں
گردش میں ہے زمین بھی، ہفت آسمان بھی
تُو مجھ پہ غور کر کہ مکرّر نہیں ہوں میں
ہوں اُس کی بزم ِ ناز میں مانند ِ ذکر ِ غیر
وہ بھی کبھی کبھار ہوں، اکثر نہیں ہوں میں
تُو جب طلب کرے گا مجھے بہر ِ التفات

اُس دن خبر ملے گی کہ در پر نہیں ہوں میں
ہے بام ِ اوج پر یہ مری تمکنت مگر

تیرے تصرفّات سے باہر نہیں ہوں میں
میں ہوں ترے تصوّر ِ تخلیق کا کمال

اپنے کسی خیال کا پیکر نہیں ہوں میں
کر دے سلوک ِ جاں سے معطر مشام ِ جاں

چھو لے مجھے کہ خواب کا منظر نہیں ہوں میں
عرفان خوش عقیدگی اپنی جگہ، مگر

غالب کی خاک ِ پا کے برابر نہیں ہوں میں
٭٭٭
بہت خجل ہیں کہ ہم رائگاں بھی زندہ رہے

جہاں پہ تُو بھی نہیں تھا وہاں بھی زندہ رہے

وہ کون لوگ تھے جن کا وجود جسم سے تھا

یہ کون ہیں جو پس ِ جسم و جاں بھی زندہ رہے

یہ کائنات فقط منفعت کا نام نہیں
یہاں کوئی تو برائے زیاں بھی زندہ رہے

جو یہ نہ ہو تو سخن کا کوئی جواز نہیں
ضمیر زندہ رہے تو زباں بھی زندہ رہے

تجھے یہ ضد ہے مگر اس طرح نہیں ہوتا

کہ تُو بھی زندہ رہے داستاں بھی زندہ رہے

عدم میں جو بھی نہیں تھا وہ سب وجود میں تھا

یہ ہم ہی تھے جو کہیں درمیاں بھی زندہ رہے

عجیب شرط ہے اس بے یقیں مزاج کی بھی
کہ تُو بھی پاس ہو تیرا گماں بھی زندہ رہے

٭٭٭

ملے گا کیا تجھے اے دل یہ تجربہ کر کے

ابھی تو زخم بھرے ہیں خدا خدا کر کے
ہمیں بھی صبح جگاتی تھی آ کے ایک مہک

چمن میں کوئی ہمارا بھی تھا صبا کر کے
ابھی ہوئی ہے پلک سے پلک ذرا مانوس

ابھی نہ جا مجھے اس خواب سے رہا کر کے
سخن میں تیرے تغافل سے آ گیا یہ ہنر

ذرا سا غم بھی سناتے ہیں سانحہ کر کے
اداس تھے سو ترے در پہ آ کے بیٹھ گئے

فقیر ہیں سو چلے جائیں گے صدا کر کے
٭٭٭
خود سے غافل بہت دیر ہم رہ چکے، اب ہمیں کچھ ہماری خبر چاہیئے
چشم  ِ رمز آشنا، قلب ِ عقدہ کُشا، اک ذرا سی توجہ اِدھر چاہیئے
مستقل دل میں موجود ہے اک چبھن، اب نہ وہ خوش دلی ہے نہ ویسا سخن
مضطرب ہے طبیعت بہت ان دنوں، کچھ علاج اس کا اے چارہ گر چاہیئے
چاک عہد ِ تمنّا کے سب سِل گئے، ہجر کے ساز سے دل کے سُر مل گئے
بس یہی ٹھیک ہے کاتب ِ زندگی، عمر باقی اِسی طرز پر چاہیئے
ذوق ِ تخلیق کی آبیاری کہاں، ہم کہاں اور یہ ذمّہ داری کہاں
حسب ِ توفیق محو ِ سخن ہیں مگر، یہ نہیں جانتے کیا ہُنر چاہیئے
ہر کسی کو گلہ بیش و کم ہے یہی، آدمی کا ہمیشہ سے غم ہے یہی
جو ملا اُس کی ایسی ضرورت نہ تھی، جو نہیں مل سکا وہ مگر چاہیئے
رنگ و خوشبو کا سیلاب کس کام کا، ایک لمحہ تو ہے عمر کے نام کا
یہ نظارا بقدر  ِ نظر چاہیئے، یہ مہک بس ہمیں سانس بھر چاہیئے
نخل ِ دل کی ہر اک شاخ بے جان ہے، تازگی کا مگر پھر بھی امکان ہے
زندگی کی ذرا سی رمق چاہیئے، اب خوشی کا یہاں سے گزر چاہیئے
لفظ کافی نہیں ہیں سفر کے لیے، اس دیار  ِ سخن میں گزر کے لیے
عاجزی چاہیئے، آگہی چاہیئے، درد ِ دل چاہیئے، چشم  ِ تر چاہیئے
کام کچھ خاص ایسا یہاں پر نہیں، قرض بھی اب کوئی جسم و جاں پر نہیں
یعنی اپنی طرف واپسی کے لیے، اب ہمیں صرف اذن ِ سفر چاہیئے
آپ کی در بدر جبہ سائی کہاں، میر کی خاک ِ پا تک رسائی کہاں
اب کو خلعت ِ سیم و زر چاہیئے، وہ بھی کچھ وقت سے پیشتر چاہیئے
٭٭٭

چپ ہے آغاز میں، پھر شور ِ اجل پڑتا ہے
اور کہیں بیچ میں امکان کا پل پڑتا ہے
ایک وحشت ہے کہ ہوتی ہے اچانک طاری
ایک غم ہے کہ یکایک ہی ابل پڑتا ہے
یاد کا پھول مہکتے ہی نواح ِ شب میں
کوئی خوشبو سے ملاقات کو چل پڑتا ہے
حجرۂ  ذات میں سنّاٹا ہی ایسا ہے کہ دل
دھیان میں گونجتی آہٹ پہ اچھل پڑتا ہے
روک لیتا ہے ابد وقت کے اُس پار کی راہ
دوسری سمت سے جاؤں تو ازل پڑتا ہے
ساعتوں کی یہی تکرار ہے جاری پر دم
میری دنیا میں کوئی آج، نہ کل پڑتا ہے
تاب ِ یک لحظہ کہاں حسن ِ جنوں خیز کے پیش
سانس لینے سے توجّہ میں خلل پڑتا ہے
مجھ میں پھیلی ہوئی تاریکی سے گھبرا کے کوئی
روشنی دیکھ کے مجھ میں سے نکل پڑتا ہے
جب بھی لگتا ہے سخن کی نہ کوئی لوَ ہے نہ رَو
دفعتاً حرف کوئی خوں میں مچل پڑتا ہے
کیا خرد کیسا جنوں، حالت ِ بے حال میں ہوں
چین ہی کب مرے دل کو کسی کل پڑتا ہے
غم چھپائے نہیں چھپتا ہے کروں کیا عرفان
نام لوں اُس کا تو آواز میں بل پڑتا ہے

٭٭٭

رائگاں تھا مگر ضروری تھا

اپنی جانب سفر ضروری تھا

سر کٹانے میں کیا قباحت تھی
مجھ سے کہتے، اگر ضروری تھا

موسموں کا حساب رکھنے کو

صحن میں اک شجر ضروری تھا

صرف خوشبو سے مل نہیں سکتے

دیکھنا اک نظر ضروری تھا

درد سے لطف ہم اٹھاتے تھے

عشق میں یہ ہنر ضروری تھا

سو ہی جاتے تھے ہم پہر، دو پہر

خواب کا ایک گھر ضروری تھا

ڈھونڈنا اُس کا، جو کہیں بھی نہیں
جا بجا، در بدر، ضروری تھا؟

دل کا مصرف ہے دھڑکنوں سے سِوا

مجھ میں اک نوحہ گر ضروری تھا

کیا یہ لالچ تھی خلد کی لازم؟

کیا یہ دوزخ کا ڈر ضروری تھا؟

جلتی آنکھوں سے دیکھنا دن پھر

جاگنا رات بھر ضروری تھا؟

کب تھا ہونے کا کوئی شوق مجھے؟

میرا ہونا مگر ضروری تھا

تجھ سے اک خود پسند کے رد میں
مجھ سا اک خود نِگر ضروری تھا

میرے اشعار در زمین ِ نصیر
اس غزل میں اثر ضروری تھا

٭٭٭

اُداس بس عادتاً ہوں، کچھ بھی ہُوا نہیں ہے

یقین مانو، کسی سے کوئی گلہ نہیں ہے

ادھیڑ کر سی رہا ہوں برسوں سے اپنی پرتیں
نتیجتاً ڈھونڈنے کو اب کچھ بچا نہیں ہے

ذرا یہ دل کی امید دیکھو، یقین دیکھو
میں ایسے معصوم سے یہ کہہ دوں خدا نہیں ہے؟

میں اپنی مٹی سے اپنے لوگوں سے کٹ گیا ہوں

یقیناً اس سے بڑا کوئی سانحہ نہیں ہے

تو کیا کبھی مل سکیں گے یا بات ہو سکے گی؟
نہیں نہیں جاؤ تم کوئی مسئلہ نہیں ہے

وہ راز سینے میں رکھ کے بھیجا گیا تھا مجھ کو

وہی جو اک راز مجھ پہ اب تک کھُلا نہیں ہے

میں بغض، نفرت، حسد، محبت کے ساتھ رکھوں؟

نہیں میاں میرے دل میں اتنی جگہ نہیں ہے

چہار جانب یہ بے یقینی کا گھپ اندھیرا
یہ میری وحشت کا انخلا ہے، خلا نہیں ہے

اسی کی خوشبو سے آج تک میں مہک رہا ہوں

وہ مجھ سے بچھڑا ہُوا ہے لیکن جدا نہیں ہے

لکھا ہوا ہے تمہارے چہرہ پہ غم تمہارا

ہماری حالت بھی ایسی بے ماجرا نہیں ہے

یہ تازہ کاری ہے طرز  ِ احساس کا کرشمہ

مرے لغت میں تو لفظ کوئی نیا نہیں ہے

نیا ہنر سیکھ، فی زمانہ ہو جس کی وقعت

سخن کی نسبت سے اب کوئی پوچھتا نہیں ہے

جسے ہو عرفان ِ ذات وہ کیا تری سنے گا؟

او ناصحا، چھوڑ دے، کوئی فائدہ نہیں ہے

٭٭٭

سب پہ ظاہر ہی کہاں حال ِ زبوں ہے میرا
کس قدر خستہ و خوں بستہ دروں ہے میرا
میرے اشعار کو تقریظ و وضاحت سمجھو

ورنہ دراصل سخن کن فیکوں ہے میرا
یہ جو ٹھہراؤ بظاہر ہے اذیّت ہے مری
جو تلاطم مرے اندر ہے سکوں ہے میرا
یہ جو صحراؤں میں اڑتی ہے یہ ہے خاک مری
اور دریاؤں میں بہتا ہے جو خوں ہے میرا
وہ جو اخفا میں ہے وہ اصل حقیقت ہے مری
یہ جو سب کو نظر آتا ہے، فسوں ہے میرا
بیچ میں کچھ بھی نہ ہو، یعنی بدن تک بھی نہیں
تجھ سے ملنے کا ارادہ ہے تو یوں ہے میرا
راز  ِ حق اس پہ بھی ظاہر ہے ازل سے عرفان

یعنی جبریل کا ہم عصر جنوں ہے میرا
٭٭٭

جنوں کے دم سے آخر مرتبہ کیسا ملا مجھ کو

ابھی فرہاد و قیس آئے تھے کہنے مرحبا مجھ کو

کسی صورت بھی رد ہوتا نہیں یہ فیصلہ دل کا

نظر آتا نہیں کوئی بھی تجھ سا دوسرا مجھ کو

سرِ کنجِ تمنا پھر خوشی سے گنگناؤں گا

اگر وہ لوٹ کر آئے تو پھر تم دیکھنا مجھ کو

نجانے رشک سے، غصے سے ، غم سے یا رقابت سے

یہ کس انداز میں تکتا ہے تیرا آئینہ مجھ کو

کھلے تو سب زمانوں کے خزانے ہاتھ آ جائیں
در  ِاقلیم صد عالم ہے وہ بندِ قبا مجھ کو

گماں میں بھی گماں لگتی ہے اب تو زندگی میری
نظر آتا ہے اب وہ خواب میں بھی خواب سا مجھ کو

کثافت بار پا سکتی نہیں ایسی لطافت میں
کرم اسکا کہ بخشا دل کے بدلے آئینہ مجھ کو

صبا میری قدم بوسی سے پہلے گل نہ دیکھے گی
اگر وحشت نے کچھ دن باغ میں رہنے دیا مجھ کو

نہ نکلی آج گر کوئی یہاں یکجائی کی صورت

تو کل سے ڈھونڈتے پھرنا جہاں میں جا بجا مجھ کو

گزرگاہِ نفس میں ہوں مثالِ برگِ آوارہ

کوئ دم میں اُڑا لے جائے گی بادِ فنا مجھ کو

وہ دلآویز آنکھیں وہ لب و رخسار وہ زلفیں
نہیں اب دیکھنا کچھ بھی نہیں اس کے سوا مجھ کو

ازل سے تا ابد، دنیا سے لیکر آسمانوں تک

نظر آتا ہے تیری ہی نظر کا سلسلہ مجھ کو

مرے ہونے سے ہی کچھ اعتبار اسکا بھی قائم ہے

جنوں تم سے نمٹ لے گا جو دیوانہ کہا مجھ کو

٭٭٭
ایک تاریک خلا، اُس میں چمکتا ہُوا میں
یہ کہاں آگیا ہستی سے سرکتا ہُوا میں
شعلۂ جاں سے فنا ہوتا ہوں قطرہ قطرہ

اپنی آنکھوں سے لہو بن کے ٹپکتا ہُوا میں
آگہی نے مجھے بخشی ہے یہ نار  ِ خود سوز

اک جہنّم کی طرح خود میں بھڑکتا ہُوا میں
منتظر ہوں کہ کوئی آ کے مکمل کر دے

چاک پر گھومتا، بل کھاتا، درکتا ہُوا میں
مجمع ِ اہل ِ حرم نقش بدیوار اُدھر

اور اِدھر شور مچاتا ہُوا، بکتا ہُوا میں
میرے ہی دم سے ملی ساعت ِ امکان اِسے

وقت کے جسم میں دل بن کے دھڑکتا ہوا میں
بے نیازی سے مری آتے ہوئے تنگ یہ لوگ

اور لوگوں کی توجّہ سے بدکتا ہُوا میں
رات کی رات نکل جاتا ہوں خود سے باہر

اپنے خوابوں کے تعاقب میں ہمکتا ہُوا میں
ایسی یکجائی، کہ مٹ جائے تمیز  ِ من و تُو

مجھ میں کھِلتا ہُوا تُو، تجھ میں مہکتا ہُوا میں
اک تو وہ حسن ِ جنوں خیز ہے عالم میں شہود

اور اک حسن  ِ جنوں خیز کو تکتا ہُوا میں
ایک آواز پڑی تھی کہ کوئی سائل  ِ ہجر؟

آن کی آن میں پہنچا تھا لپکتا ہُوا میں
ہے کشید ِ سخن ِ خاص ودیعت مجھ کو

گھومتا پھرتا ہوں یہ عطر چھڑکتا ہوا میں
راز  ِ حق فاش ہُوا مجھ پہ بھی ہوتے ہوتے

خود تک آ ہی گیا عرفان بھٹکتا ہُوا میں
٭٭٭

کوئی بتائے کہ وہ کیسے اشتباہ میں ہے

جو قید کر کے مجھے خود مری پناہ میں ہے

مقابلہ ہے مرا دوپہر کی حدّت سے

اور ایک شام کا منظر مری سپاہ میں ہے

تری تمام ریا کاریوں سے واقف ہوں

یقین کر کہ بڑا لطف اس نباہ میں ہے

مرے سلوک میں شامل نہیں ہے بے خبری
ہر ایک شخص کا منصب مری نگاہ میں ہے

ضمیر سے تو ابھی تک ہے خاک داں روشن

یہی چراغ مرے خیمۂ سیاہ میں ہے

میں معترف ہوں روایت کی پاسداری کا

کجی تو حسب ِ ضرورت مری کلاہ میں ہے

سپردگی مری فطرت کے ہے خلاف مگر

یہ انکسار ترے غم کی بارگاہ میں ہے

ترے لیے بھی کوئی فیصلہ میں کر لوں گا

ابھی تو شوق تمنّا کی سیر گاہ میں ہے
٭٭٭

بے مصرف اور بے قیمت

لاشیں سب اُٹھوا لی گئی ہیں 

جتنے زخمی تھے اُن کو امداد فراہم کر دی گئی ہے 

جسموں کے بکھرے اعضاء اب وہاں نہیں ہیں، جہاں پڑے تھے 

سب کچھ ویسا ہے جیسا اُس بم کے پھٹنے سے پہلے تھا

البتہ مرنے والوں کے ٹوٹے ہوئے ارمانوں کا اک ڈھیر ابھی تک وہیں پڑا ہے 

جھُلسے ہوئے اور مسخ شدہ خوابوں کا بھی انبار لگا ہے 

ارمانوں اور خوابوں کا کیا کر سکتے ہیں ہم؟

اِن کو دفنانے کے بارے میں بھی کوئی حُکم نہیں ہے 

جن کے تھے یہ، اُن کے سِوا کسی اور کے کام نہیں آ سکتے 

اِن کی اگر قیمت ہوتی تو کوئی کباڑی ہی لے جاتا

بالکل ہی بے قیمت ہیں، بے مصرف ہیں یہ

آؤ کہ ہم سب مل کر اِن کو دُور کہیں پھینک آئیں جا کر

اِس سے قبل کہ گلے سڑے ارمانوں اور خوابوں سے اُٹھنے والا تعفّن

ساری فضا آلودہ کر دے 

آخر ہم اس شہر کو صاف رکھیں گے تو آئندہ نسلیں 

صحت مند، خوشحال فضا میں پیدا ہوں گی

یہ نمٹا لیں، اِس کے ہمیں اپنے بچوں کو یہ سمجھانا بھی ہے 

اِن خوابوں اور ارمانوں کے کتنے مُضر اثرات ہیں ممکن

تاکہ ہمارے بچے اِن سے دُور رہیں اور چین سے اپنی عُمر گزاریں 

ویسے تم نے غور کیا ہے؟

ارمانوں اور خوابوں کی لعنت میں ہم سب کی محنت سے 

کتنے قلیل عرصے میں کتنی کمی ہوئی ہے؟

اب تو یوں لگتا ہے جیسے پولیو اور تپ دِق سے بھی پہلے شاید

ارمانوں اور خوابوں کی مہلک بیماری مٹ جائے گی

خیر ابھی تو ہاتھ بڑھاؤ
ارمانوں اور خوابوں کا یہ ڈھیر اُٹھاؤ
بے مصرف اور بے قیمت انبار ہٹاؤ 

٭٭٭
ماخذ: کتاب چہرہ میں عرفان ستار کے نوٹس اور مختلف گروپوں سے

تدوین اور ای بک کی تشکیل: اعجاز عبید

